
	[image: Image]

	 

	ЦАХИМ НОМЫН САН: www.e-nom.mn

	 


Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

М. Цэдэндоржийн орчуулга

	Хавтасны зураг: «Страсти-мордасти» Зураач Б. Дехтерев, (Усан будаг. 1947 он) Москвагийн А. М.  Горькийн музейгээс.

	АЙДАС ХҮЙДЭС

	Зуны бүгчим шөнө, хотын захын бөглүү буланд би аймшигт зүйл үзлээ. Том шалбааг дунд нэг эмэгтэй орчхоод хүүхэд адил дэвсэлж шавхай үсчүүлэн дэвслэнгүүтээ, Фомка гэдэг нэр оруулсан нь арвин гэдэг үгтэй таарсан завхай дуу гуншин дуулна. 

	Өдөр нь хотын дээгүүр ширүүн аадар өнгөрөхдөө булангийн шавар шавхайг өгөөмөр хураар дэвтээсэн тэр шалбааг гүнзгий учир хүүхний хөл өвдгөө хүртэл далд оржээ. Дуулахыг нь чагнавал согтуу ажээ. Хэрэв тэр бүжиглэж ядраад унавал нялцгар шавхайд амархан хахчихаар байлаа. 

	Би савхиныхаа түрийг дээш татаж, шалбаагт ороод тэр цовхчуурыг хөтөлж хуурай газар гаргалаа. Эхлээд тэр айсан нь илэрхий, миний араас чимээгүйхэн дуулгавартай явснаа бүх биеэрээ хүчтэй угзарч баруун гараа алдуулаад цээж рүү минь цохиж,

	— Харуул! гэж бархирлаа. 

	Тэгснээ намайг чирч шалбаагт дахин шийдэмгийхэн орлоо. 

	— Шулам! Явахгүй! Чамгүй амьдарна... Надгүй амьдраарай... Харуул! гэж тэр бувтнав.

	Шөнийн манаа харанхуйгаас гарч ирж биднээс таван алхам зайтай зогсоод,

	— Хэн дуудаа вэ? гэж ууртай асуув. Энэ эмэгтэйг шавхайд живчих вий гэж айхдаа гаргах гэсэн юм гэхэд минь манаач, тэр согтууг ажигласнаа чангаар хоолой хархиран нулимаад тушаах нь: 

	— Машка, гар! гэв. 

	— Гарахгүй. 

	— Би чамайг гар гэж байна шүү!

	— Би гарахгүй гэж байна шүү!

	— Гөвших юм сан золигийг гэж уурлалгүйхэн өгүүлээд манаа дөлгөөхөн, яриадуу янзаар надад хандаж,

	— Энэ чинь эндхийн олсчин Фролын Машка гэгч. Тамхи байна уу? гэв. 

	Биднийг тамхилахад тэр эмэгтэй шалбааг дундуур зоригтой алхаж,

	— Дарга нар аа! Би өөртөө дарга... Умбая гэж хүсвэл умбана... гэж орилно.

	— Би чамайг умбуулаадахъя гэж түүнд анхааруулаад сахалтай чийрэг манаач өвгөн: 

	— Энэ чинь л шөнө болгон түйвээж явдаг юм. Энэний чинь гэрт, хүү нь хөлгүй... 

	— Хол суудаг уу? гэхэд надад хариу хэлэлгүй манаа өгүүлсэн нь: 

	— Үүнийг албал таарна гэв. 

	— Үүнийг гэрт нь хүргэх сэн гэж би санал болгов. 

	Манаа салахдаа тургиад тамхины галаар нүүрийг минь гэрэлтүүлснээ нойтон газраар хүнд алхлан цааш одохдоо: 

	— Хүргэ! Юуны урьд харин улаан нүүрийг нь хараарай л даа гэв. Шавхайд сууж нөгөө эмэгтэй гараараа цацлан зэрлэг гуншаа дуугаар: 

	— Т-тэнги-сээр... гэнэ. 

	Бидний дээрх эзгүй харанхуйгаас нэгэн том од түүний хажуухны шалбаагийн усанд тусаж гэрэлтэнэ. Шалбааг булингартахад од харагдахаа болив. Би дахин шалбаагт орж тэр дуучныг сугадан өргөж өвдгөөрөө ёвчин хашаа тийш аваачихад тэр чаргуулдан гараараа савчин,

	— За, цохь, цохь! Хамаагүй... зод муу араатан... чи муу хортон... За, зод! гэж намайг өднө. Түүнийг хашаа түшүүлээд хаана суудгийг нь асуув. Согтуу толгойгоо өндийлгөж хар толбон нүдээрээ намайг ширтэхэд хамрын нь уг цөмөрч үлдсэн хэсэг нь товч адил дээш шовойж дээд уруулын урт сорвиор нь жиргэр шүд ил харагдаж жижигхэн цулцгар нүүр нь зэвүүцэм инээхийг би харлаа. 

	— Явъя яах вэ гэж тэр хэлэв. 

	Хашаа мөргөчиж явлаа. Нойтон банзлынх нь хормой миний хөлийг шавхчина. 

	— Явъя хонгор минь, би чамайг оруулна... би чамайг тайтгаруулж өгнө... гэж согтоогүй янзаар үглэнэ. 

	Хоёр давхар том байшинтай хашаанд намайг дагуулж ирэв. Чингээд тэрэг, торх, хайрцаг, ундуй сундуй түлээний хоорондуур сохор хүн мэт хянуур явсаар байшингийн суурийн нэг нүхний хажууд зогсоод намайг ор гэв.

	Нойтон хананд тулж, хүүхний бэлхүүсээр тэврэн гуйвсан биеийг нь арайхийж тогтоон шувтан шатаар буугаад эсгий тэмтэрч хаалганы бариул олоод нээж хар нүхний босгон дээр зогсохдоо би цааш алхахаа шийдэж ядав. 

	— Ээж үү? гэж харанхуйгаас намуухан дуугаар асуулаа. 

	— Би-и... 

	Давирхайтай ямар нэгэн юмны эхүүн бүлээн үнэр толгой бадайрууллаа. Чүдэнз зурахад өчүүхэн гал агшин төдийхөнд хүүхдийн цайвар царайг гэрэлтүүлээд унтарлаа. 

	— Надаас өөр хэн чамд ирэх юм бэ? гэж намайг налж хүүхэн өгүүлэв. 

	Дахин чүдэнз зурж шил хангинаад хөгийн жижигхэн гар бяцхан төмөр дэнлүү асаав. 

	— «Тайтгаруулагч минь» гээд хүүхэн гуйвалзсанаа булан налж унасан нь тэнд тоосгон шалнаас арай өндөрхөн өргөн ор зассан байжээ. Нөгөө хүүхэд дэнлүүний галаар оролдож галыг нь эргүүлж байснаа дүрэлзээд тортоглоход нь намтгаж эхлэв. Сүрхий төрхтэй, хурц хамартай, бүсгүй хүүхдийнх шиг бумбагар уруултай уран нарийн зургийн дүртэй тэр хөөрхөн жаал ийм чийгтэй хар нүхэнд байна гэж санаанд багташгүй. Гал засаад тэр хүүхэд том дүрлэгэр нүдээр намайг харж асууруун: 

	— Согтуу юу?

	Эх нь орон дээрээ гулдайн хэвтэж яраглан хурхирна. 

	— Үүнийг тайчих хэрэгтэй гэж би хэлэв. 

	— Тайч л даа гэж хүү хараагаа буруулж өгүүлэв. Эмэгтэйн нойтон банзлыг тайлж эхлэхэд жаал намуухнаар лавлан: 

	— Гэрлээ унтраачих уу?

	— Яах юм бэ! гэхэд тэр юу ч дуугарсангүй, шуудайтай гурил мэт эхтэй нь зууралдах хооронд тэр хүүг ажиглахад цонхны хажууд шалан дээр ... гэж хараар дармалдаж бичсэн зузаан банзтай хайрцагт тэр жаал хүү сууна. 

	Дөрвөлжин цонхны доод хүрээ нь хүүгийн мөртэй чацуу ажээ. Ханын дагуух хэдэн эгнээ нарийн тавиурт тамхи, чүдэнзний хайрцаг давхарлан хураажээ. Хүүгийн сууж буй хайрцгийн хажууд бас нэг хайрцаг тавьж шар сүрлэн цаасаар бүтээсэн нь ширээ орлодог бололтой. Хачин хөгийн гараараа тэр жаал толгойгоо салаавчилж цонхны харанхуй шил өөд харна.

	Хүүхнийг тайчиж нойтон даашинзны нь пийшин дээр хаяад би булангийн шавар угаагуураас гараа угаачхаад арчингаа: 

	— За, баяртай! гэж хүүд хэлэв. 

	Намайг харснаа тэр аяархнаар

	— Одоо дэнлүүгээ бөхөөх үү? гэж асуув. 

	— Дураараа бол. 

	— Чи явах нь уу? Хэвтэхгүй юү? 

	Тэр бяцхан гараараа эхийгээ заан: 

	— Үүнтэй гэв. 

	— Яах юм бэ? хэмээн би гайхан тэнэглэж асуулаа. 

	— Чи мэднэ шүү дээ гэж тэр хачин энгийн хэлээд суниасхийн нэмж өгүүлсэн нь: 

	— Цөм л хэвтдэг юм. 

	Би ичингүйрэн эргэж харвал барууханд минь сэглэрсэн пийшингийн нүүрэн тал өлгүүр дээр бохир сав, булангийн хайрцгийн цаадтай давирхайдсан аргамж, зулсан бөөн олс, хагалсан түлээ, зомгол дамнуур байна. 

	Хөлийн минь хажууханд хүүхэн гулдайж шарлан хурхирна.

	— Хоёулаа хэсэг байх уу? гэж хүүгээс асуухад тэр намайг хөнхийн хараад: 

	— Ээж өглөө болтол сэрэхгүй шүү дээ гэж хариулав. 

	— Би түүгээр яах вэ! гэлээ. 

	Хайрцгийн нь хажууд явган суугаад би түүнд эхтэй нь хэрхэн дайралдсанаа хошин ярихыг хичээж: 

	— Шавхайд суугаад л сэлүүрдэж байгаа юм шиг гараараа самардаж дуулаад л... гэхэд тэр жаал толгой сэгсэрч, дорой инээгээд хавчиг цээжээ маажин: 

	— Согтуу болоод тэр. Эрүүлдээ ч гэсэн тоглох дуртай л даа. Нялх хүүхдээс ялгаа байхгүй... гэв. 

	Би сая л нүдийг нь эгцлэн харвал, сормуус нь гайхамшигтай урт, зовхинд нь өтгөн үс ургаж уран атийжээ. Цусгүй арьсыг нь улам цайруулж нүдний нь доодтой хөх өлбий сүүдэртэн, хамрын угтаа атираатсан өндөр духтай, долгионтож өрвийсөн үс нь малгай адил... Түүний нүдний тайван ажихыг үгээр өгүүлшгүй, хүнээс ангид хачин хурцыг нь би тэсвэрлэж ядав. 

	— Хөл чинь яачихсан юм бэ дээ?

	Тэр жаал хажуулдасхийн шилээвэр мэт хатсан хөлөө ороолтоос нь сугалж гараараа өргөж хайрцгийн ирмэг дээр тавив. 

	— Ийм л хөл дөө, хоёулаа төрөхийн ийм юм. Явдаг ч үгүй, яадаг ч үгүй, ингээд л байдаг... 

	— Энэ жижиг хайрцгуудтай юу вэ?

	— Адгуусны байр гэж хэлээд саваа авах адил хөлөө барьж хайрцгийн ёроол руу ороолтод нь шургуулаад найртай сайхан инээж: 

	— Үзнэ үү? За, эвтэйхэн суугаарай. Чи ийм юм ер нь үзээгүй байх аа гэв. Хэмжээгүй урт нарийхан гараараа шалмаг хөдөлж өндийсхийгээд дамнуур дээрх хайрцгуудыг авч над цувуулж өгөв. 

	— Битгий онгойлгоорой. Нээвэл алдчихна. Чихэндээ бариад чагна, юу вэ?

	— Шурчигнаад л байна... 

	— Ээ! Муу аалз байгаа юм. Наадахыг нь бөмбөрчин гэдэг юм. Зальтай!.. 

	Гайхамшигт нүд нь сайхан гэрэлтэж, цонхигор нүүр нь инээдээр бялхана. Гараа шалмаг хурдан хөдөлгөж тавиур дээрх хайрцгуудыг авч чихэндээ чагнаснаа дараа нь миний чихэнд барьж хөгжин ийн өгүүлрүүн: 

	— Энэнд чинь Анисим-жоом гуай байгаа юм. Цэрэг шиг хийрхүү эд. Энэ нь ялаа ахайтан, энэ шиг чоно ердөө байхгүй. Өдөржин янгинана. Хүн бүхнийг хараана. Ээжийн үсэнд ч зууралдсан. Ялаа биш, гудамжны цонхонд суудаг ялаа шиг ахайтан. Энэ нь хар жоом. Том эзэн. Энэ нь яах вэ, зөвхөн ичгүүргүй амьтан, архичин. Согтчихоод хашаан дотуур нүцгэн гарч, хар нохой шиг сэгсийн мөлхдөг. Энэнд цох бий. Авга Никадим гэдэг. Би үүнийг гадаа хашаанаас барьж авсан юм. Энэ чинь зальт тэнүүлчин бадар барьж яваа юм шиг. Ээж үүнийг Хямджав гэдэг юм. Энэ бол ээжийн нууц амраг. Хамаргүй ч гэсэн бас хэд л бол хэд, ялаа шиг олон нууц амраг бий. 

	— Ээж чинь чамайг зоддог уу?

	— Ээж үү? Хаанаас даа! Надгүй бол амьд явахгүй. Ээж их сайн шүү. Ганцхан л архиддаг. Гэхдээ манай гудамжныхан цөмөөрөө архичин. Ээж сайхан, бас хөгжөөнтэй... Онцгой архичин, банзал! «Болио, мал минь, архинаас ангижирвал баяжна» гэхэд минь ээж хөхөрдөг юм. Тэнэг л авгай! Ээж сайхан шүү. Сэрэхээр нь үзээрэй л дээ. 

	Тэр жаал хайр хүрэм инээхэд нь өрөвдсөндөө уйлж, хот дүүрэн хашхичмаар санагдав. Нүд нь улам бүр бадран гэрэлтэж үлэмжийн хүчээр надад гайхуулан, сайхан толгой нь турьхан хүзүүн дээрээ ганхалзах нь хачин соньхон цэцэг адил. 

	Хүүхэд зангаар боловч аймаар донгосохыг нь чагнахдаа би хаана суугаагаа агшин зуур мартаж гэнэт ажваас: Гаднаасаа шавхайд будагдсан жижигхэн явцуу цонх, пийшингийн хар амсар, буланд байгаа бөөн олс болон хаалганы хажуугийн новш дээр хэвтээ эх эмэгтэйн шаргал биеийг дахин олж харлаа. 

	— Сайн тор байгаа биз! гэж хүү бардам асуув. 

	— Тун сайн. 

	— Над харин эрвээхэй, эрвэгч л байхгүй. 

	— Нэр чинь хэн гэдэг вэ?

	— Ленька

	— Намайг бас тэгдэг. 

	— Тийм үү? Чи ямаршуу хүн бэ?

	— Ямар ч биш, зүгээр л хүн!

	— За битгий худал хэл! Хүн бүр өөр өөрийг, би мэднэ шүү дээ! Чи сайн хүн. 

	— Магадгүй. 

	— Чи бас аймхай юм аа даа!

	— Яагаад аймхай гэж?

	— Би мэдэж байна! гэж тэр зальтайхан инээж, бас над руу ирмэнэ. 

	— Яагаад аймхай гэж байна?

	— Надтай ингэж суугаад л байгаа чинь шөнө явахаасаа л айгаад тэр. 

	— Одоо үүр гийж байна шүү дээ!

	— Тэгвэл явна биз. 

	— Би дахин ирнэ... гэхэд минь тэр итгэсэнгүй. Дүрлэгэр хөөрхөн нүдээ сормуусаараа далдлан хэсэг дуугүй байснаа: 

	— Яах гэж? хэмээн асуув. 

	— Чамтай цуг байх гэж. Чи тун сонин байна. Ирж болох уу?

	— Тэгээрэй! Манайд хүн бүхэн ирдэг... гээд санаа алдсанаа: 

	— Хуурах уу?

	— Нээрээ ирнэ!

	— Тэгвэл ирээрэй. Чи харин ээжтэй биш, надтай уулзах гэж ирээрэй. Тэр яах вэ тонилог! Чи надтай найзал л даа, тэгэх үү?

	— Тэгье!

	— За болж, чиний том ч хамаагүй. Чи хэдтэй вэ?

	— Хорин нэгтэй.

	— Тэгвэл би арван хоёртой. Над нөхөд байхгүй. Гагцхүү үсчний Катька байдаг. Надтай уулзлаа гэж үсчний эхнэр зоддог... Чи хулгайч уу?

	— Үгүй яагаад хулгайч гэж?

	— Чиний нүүр чинь тун аймаар туранхай, хулгайчийнх шиг хамартай. Манайд хоёр хулгайч ирдэг. Нэг нь Сашка гэдэг тэнэг хэрцгий амьтан, нөгөө нь Ванечка гэдэг нохой шиг эрх амьтан. Чамд жижиг хайрцаг бий юу?

	— Авчирна аа. 

	— Авчраарай! Чамайг ирнэ гэж би ээжид хэлэхгүй... 

	— Яагаад?

	— Зүгээр! Эрчүүл дахин ирэхэд ээж дандаа баярладаг юм аа. Эрчүүлийг эрхэмлэдэг турсага мөн зовлонтойёо! Миний ээж ч тун инээдэмтэй охин шүү. Арван тавтайдаа намайг аргалаад төрүүлчихсэн байтлаа яаж төрүүлснээ мэддэггүй юм! Чи хэзээ ирэх вэ?

	— Маргааш орой. 

	— Үдэш болохоор ээж согтчихно. Харин чи хулгай хийдэггүй юм бол өөр юү хийдэг юм бэ?

	— Бабарын квас худалддаг. 

	— Нээрэн гэж үү? Нэг шилийг авчраач, тэгэх үү?

	— Тэгэлгүй яах вэ, авчиръя! За, би явлаа. 

	— Тэг, тэг, ирэх үү?

	— Заавал.

	Тэр жаал урт хоёр гараа над руу сарвайхад нь би мөн хоёр гараар атгаж, тэрхүү нарийхан хүйтэн ясыг тавиад дахин эргэж харалгүй согтсон мэт гадагш гарлаа. 

	Үүр гийж байв. Зэрэмдэг барилгын дээгүүр үүрийн цолмон бүдгэрэн сүүдгэнэнэ. 

	Байшингийн ханан доорх шавхайтсан нүхнээс, зоорины цонхны шил архичны нүд шиг бохир булингартсан дөрвөлжин нүдээр намайг харна. Хашааны үүдэн дэх тэргэн дотор том нүцгэн хөлөө тэлж алцайн унтаж буй улаан нүүртэй эрийн өтгөн ширүүн сахал нь дээшээ шөрвийж, дунд нь цагаан шүд цайрах нь тэр эр нүдээ дутуу аниад муухай инээх лугаа адил ажээ. Буцламгай юманд зумарч нуруу нь халцарсан хөгшин нохой хажууд ирж хөлийг минь үнэрлээд өлссөн намуухан дуугаар гийнах нь хий өрөвдөх сэтгэлээр зүрхийг минь бялхаав. 

	Шөнөд чилээрхсэн гудамжны шалбаагт өглөөний хөх ягаан тэнгэр тусах нь цөхөрч гомдсон илүүц, сэтгэл доройтгосон гоо үзэсгэлэнг шалбааг шавхайд уламжилнам. 

	Маргааш нь би гудамжныхаа хүүхдүүдийг гуйж цох эрвээхэй бариулаад, эмийн сангаас гоё хайрцаг худалдан авч хоёр шил квас, боов, чихэр, шинэхэн талх зэхэж Ленькагийн тийш явлаа. 

	Миний бэлгийг Ленька тун ч бахдаж, ялдамхан нүдээр том харах нь нарны гэрэлд улам ч гайхамшигтай.

	— Аа—яа—а! гээд тэр бүр том хүний дуугаар намуухан өгүүлэх нь: 

	— Хэчнээн их юм авчраа вэ, чи! Чи чинь баян юм уу? Ийм баян байж, тийм муу хувцасласан, бас тэгээд хулгайч биш гэнэ ээ? Ээ дээ, энэ хайрцгуудыг ээ! Аа-яа гар минь угаагаагүй болоод хүрч ч болохгүй байна. Энэ юу вэ? Еэ, мундаг цох байна л! Зэс шиг бас ногоовтор? Ээ чөтгөр гэж. Зугтвал нисчих үү? За одоо ч... гэснээ гэнэт баяртай хашхиран: 

	— Эжий! Буугаад гарыг минь угаагаач, чи хараач. Ээ, золиг! гэж, энэний авчирсныг ээ! Энэ чинь нөгөө өчигдөр шөнө таныг манаа шиг хүргэж ирдэг. Цөмийг нь энэ авчирлаа. Энийг бас Ленька гэдэг...

	— Баярлалаа гэж хэл л дээ... гэсэн намуухан хачин дуу ардаас сонстов. Хүү толгойгоо олонт дохин: 

	— Баярлалаа, баярлалаа гэв. Зооринд бадарсан тоос битүү манарах учир пийшин дээрх үс нь сэгсийсэн толгой, хүүхний эрэмдэг царай шүдний нь цайрах дурамжхан инээсэн төрхийг манан нэвт арайхийж олж харлаа.

	— Сайн байна уу?

	— Сайн, сайн байна уу гэх хүүхний гуншаа дуу сулхан мөртөө цовоо, бараг хөгжөөнтэй дуулдлаа. Намайг тэр хүүхэн дооглосон янзтай ширвэн харна. 

	Намайг бүр мартаад Ленька боов хивж, хэржигнэн, хайрцгаа хичээнгүй нээхэд нь сормуусны нь сүүдэр хацар дээр нь тусаж нүдний нь доодтой улам цэнхэртэж харагдана. Өвгөн хүний царай адил бүдэг нар цонхны бохир шилээр шагайж хүүгийн шаргал үснээ зөөлөн гэрэл тусна. 

	Ленькагийн цамцны энгэр яраатай учир дөнгөж харагдах хөх, арьсыг нь түлхэж, нимгэхэн ясны цаанаас зүрх цохилохыг би харав. 

	Эх нь пийшин дээрээс бууж угаагуурт тосож алчуур норгоод Ленькагийн дэргэд ирж зүүн гарыг нь татлаа. 

	— Зугтчихлаа байз, зугтчихлаа! гэж тэр бүх биеэрээ хөдлөн орилж, хайрцагтаа эргэлдэн, бөөн даавуу шаавууг хөглөрүүлэн, хөдөлдөггүй хөхөрсөн муу хөлөө сандаав. 

	Хүүхэн инээж, даавуунд орооцолдон мөн л хашхирч:

	— Бариарай түүнийг! гэнэ. Тэгээд цох барьж алган дээрээ тавиад цэцгэн цэнхэр нүдээр сүрхий харснаа хуучин танилын дуугаар надад хэлэх нь: 

	— Ийм юмс зөндөө! гэв. 

	— Битгий алчхаарай. Торон дээр минь нэг удаа согтуу суучхаад зөндөө олныг алчхав аа! гэж хүү нь сүрхий анхааруулав. 

	— Тайтгаруулагч минь, түүнээ мартаач, одоо чи. 

	— Би мөн ч оршуулсан даа... 

	— Дараа нь би чамд төдий чинээг барьж өгсөн.

	— Барьж өгсөн гэнэ! Захын зайгуул минь чиний алчихдагууд чинь эрдэмтэд байсан юм. Амьсгаа хураасныг нь би мөлхөн очоод л пийшин доор оршуулдаг. Тэнд хонд бий... Одоо шоронд суугаа бүдүүн хөгжөөнтэй ээжийн түрүүчийн амраг байсан шиг Минька гэдэг аалз надад байсан юм аа... 

	— Хөөрхий тайтгаруулагч минь ээ! гэж тэр эмэгтэй хэлээд балцгар хар хуруутай жижигхэн гараар хүүгийнхээ долгиотсон үсийг илбэв. Дараа нь намайг тохойгоор ёвроод нүдээрээ инээмсэглэн асуусан нь

	— Сайн хүү байгаа биз? Нүдийг нь айн?

	— Чи нэг нүдийг минь аваад хөлөө өг... гээд цохоо мэхийсхийн ажиглаж Ленька өгүүлрүүн: 

	— Пөөх төмөр шиг! Бүдүүн! Ээж, энэ чинь, та шат томж өгсөн нөгөө лам шиг юм аа. Санаж байна уу?

	— За, хаанаас! гэж инээмсэглээд ээж нь над ярьсан нь: 

	— Энэний хэлдэг чинь нэг удаа манайд сүрхий том ламбугай орж ирээд л «за, олсчин минь чи надад олсоор шат томж өгч чадах уу?» гэж асуулаа. Би төрөхөөсөө тийм шат байдаг гэж ер дуулаагүй «үгүй ээ, би чадахгүй» гэлээ «Тэгвэл би чамд зааж өгье» гэж байна. Жанчаа тайлахад нь: Урт гэгчийн бөх олсоор хамаг биеэ зайгүй тэгшхэн ороочхож! Заалаа. Зангидаж суухдаа л би бодлоо «Энүүгээр яах гээ юм бол? Сүмээ л дээрэмдэх гээгүй юм бол?» гээд тэр эмэгтэй инээж хүүгээ мөрлөн тэврээд толгойг нь илбэсээр өгүүлэх нь: 

	— Аргатнууд! Хэлсэн өдрөө ирэхэд нь би «хулгай хийх гэж ингээгүй биз дээ. Тэгвэл би зөвшөөрөхгүй» гэлээ. Гэтэл тэр залирхаг инээгээд: «Үгүй ээ. Хана давах юм. Манай хана том, их өндөр, бид чинь нүгэл хилэнцэт улс. Гэтэл нүгэл маань хананы цаадтай байдаг. Ойлгов уу? » гэлээ. Тэгэхлээр нь би ч ойлголоо. Шөнөд авгайчуул руу л мөлхөх гэж тэр. Бид жаал инээж, инээж л... гэтэл. 

	— Чи минь инээхээс буцахгүй л дээ, халуун тогоогоо тавьсан нь дээр байх аа! гэж хүү нь сургангуй хэлэв. 

	— Ёотон дууссан шүү дээ. 

	— Яваад авахгүй юү. 

	— Мөнгө байхгүй. 

	— Ээ, хар балгуур минь ээ! Энэнээс аваач дээ гээд над тийш эргэж: 

	— Чамд мөнгө байна уу? гэв. 

	Би тэр эмэгтэйд мөнгө өгмөгц шалмаг босон пийшин дээрээс хонхойж тарлантсан жижигхэн халуун тогоо авч гунганан дуулсаар хаалгаар далд оров. 

	— Ээж ээ! Цонх угаагаач. Над юу ч харагдахгүй байна. Сүрхий авгай минь, би чамд хэд хэлэх билээ! гэж эхийнхээ хойноос хүү хашхираад чийгтэй хананы тоосгоны завсраар шаасан хадааснаас татуургадан хатуу цаасаар хийсэн дамнуур дээгүүр шавжтай хайрцгуудаа эвтэйхэн өрсөөр. 

	— Ажилсаг бүсгүй... олс зулж эхлэхэд ам ангайсхийвэл л шороо чихчихнэ! «Ээж ээ, чи намайг хашаан дотор гаргаач. Би тэнд жаахан цэвэр агаар амьсгалъя» гэж намайг хашхирахад «тэсэж үз! Чамгүй бол би уйлна» гэдэг юм. Ганц надад л хайртай. Олс зулаад л дуулаад л байдаг. Ээж үй түмээр дуу мэднэ гэв. 

	Ялдамхан харцаа цовоолог сайхан гялалзуулан өтгөн хөмсгөө өргөөд тэр жаал сөөнгөдүү цээл хоолойгоор дуулсан нь: 

	 

	Өнөөх Орин хүүхэн

	Өдөн орон дээр хэвтэнэ... 

	 

	гэв. 

	Би жаахан чагнаснаа: 

	— Дэндүү заваан дуу гэж хэлэв.

	— Цөм л адилхан гэж үнэн голоос тайлбарласнаа Ленька цочмогхон, — Өө, хөгжим ирлээ. Алив, хурдхан, намайг өргөөрэй... гэв. 

	Түүний нимгэн зэгэл арьсан хүүдийтэй хөнгөхөн ясыг өргөхөд тэр жаал нээлттэй цонхоор толгойгоо гаргаад тал болж, гагцхүү хатсан хөл нь хана шүргэн дэмий санжганана. Хашаан дотор ямар нэгэн баргил дуу гарган хайрцган хөгжимчин хачин гангинуулж бүдүүн дуугаар хүүхэд мэт хашхиран нохой улина. 

	Тэр хөгжмийг сонсоод Ленька шүднийхээ завсраар сийгүүлж дагаж аялна. 

	Зоорины тоос намдаж гэрэлтэй болов. Эхийнх нь орны дээдтэй хямд үнэтэй хананы цаг зүүлттэй, зэс тавтын дайтай дүүжин нь чийгтэй хана дагуу чахран санжганана. 

	Өлгүүр дээрх сав суулгыг угаагаагүй, бүгдийг нь зузаан тоос дарж ялангуяа буланд байгаа хиртэй даавуу шиг болсон аалзны шүлсэн дээр бүр ч их. Ленькагийн сууц хогны нүх санагдуулж, тэрхүү нүхний төө сөөм бүр нь нүдэнд өртөн, сэтгэл шимшрүүлэм гуйлгачны зүйрлэшгүй доройг илтгэжээ. 

	Халуун тогооны битүү шуугихаас айсан мэт хайрцган хөгжимчин гэнэт дуугүй болоод нэгэн хэржигнэсэн хоолойгоор: 

	— Хог! гэж тачаадав. 

	— Буулгаарай. Хөөчихлөө... гэж хэлээд Ленька санаа алдав. 

	Би түүнийг хайрцагт нь суулгав. Тэр гараар цээжээ барилж эвхрэлдэн, болгоомжтой ханиалгаад: 

	— Ёстой цэвэр агаараар удаан амьсгалах над таарахгүй цээж минь өвдөж байна. Хүүе, чи чөтгөр үзсэн үү?

	—Үгүй. 

	— Би бас ялгаагүй. Шөнө болохоор гараад ирэх болов уу гэж би пийшин доогуур баахан хардаг. Харагддаггүй. Хондтой газар л чөтгөр байдаг шүү дээ. Тийм биз?

	— Чи чөтгөрөөр яах нь вэ?

	— Сонин байхгүй юу! Нэг сайн чөтгөр таарвал яана? Үсчний Катька зооринд чөтгөр үзээд айсан юм. Би аймшигтай юмнаас айхгүй ээ. 

	 Хөлөө даавуунд хулдаад тэр цовоолгоор үргэлжлүүлэн:

	— Тэр ч байтугай би аймшигтай зүүдэнд дуртай. Нэг удаа би үндэс нь тэнгэрт сарвайж навч нь газар дэлгэж үндсээрээ дээшээ ургасан мод үзсээн. Тэгээд бүхэл бие минь хөлөрч, айхдаа би сэрчихсэн юм. Бас нэг зүүдэнд: Ээж нүцгэн хэвтэж гэдсийг нь нохой зулгаагаад хэсэг хэсгээр таслан хаяж байсан. Бас нэг зүүдэнд: Байшин маань гэнэт доргиод л гудамжаар явж өгөв өө, явахдаа хаалга цонх нь савчаад л хойноос нь түшмэл ахайтны муур гүйж... 

	Шонтгор мөрөө шалмаг хөдөлгөж чихэр аваад тэр, зурагтай цаасыг нь тэнийлгэж эвтэйхэн засаад цонхны доод хүрээн дээр тавив. 

	— Би энэ цааснуудаар ямар нэг сонин юм хийнэ, эсвэл Катькад бэлэглэнэ ээ. Шил, шаазан хэлтэрхий, цаас маас элдэв сонин сайхан юманд Катька бас их дуртай. Хүүе ээ, хэрэв энэ жоомыг тэжээгээд л байвал морь шиг том болчих уу? гэв. Тэр үнэн голоос үүнд итгэж буй нь илэрхий учир би: 

	— Сайн тэжээвэл том болно! гэж хариулав. 

	— Тэгнэ ээ! Харин, ээж гэж тэнэг юм инээгээд гэж тэр баяртай хашхирна. 

	Тэгээд тэр, эмэгтэй хүнийг гомдоохоор муу үг нэмж хэлэв. 

	— Энэ чинь тэнэг юм! Муурыг адуу шиг болтол нь тун хурдан тэжээж болох уу? гэж асуув. 

	— Яагаад болохгүй байх вэ? Болно!

	— Даанч над тэжээл байхгүй! Байвал чиг! гээд тэр бүр догдлон эвхрээд, хоёр гараараа цээжээ чанга хавчиж: 

	— Нохой шиг том ялаа нисээд л! Жоомоор тоосго зөөгөөд л хэрэв тэр тийм адуу шиг том бол хүчтэй байлгүй яах вэ! Тийм үү?

	— Тэгэхлээр тэдний сахал нь... 

	— Сахал саад болохгүй. Харин сахлаар нь жолоо хийж болно. Эсхүл их том аалз явах юу шиг баймаар вэ? Аалз чинь муураас багахан байхгүй бол аймшигтай! Би хөлтэй сэн бол доо! Ажиллаад л бүх тортой амьтнаа тэжээчихсэн дээ! Наймаа хийгээд л ээждээ хээр талд байшин худалдаж авч өгөх сөн! Чи хээр талд явж үзсэн үү?

	— Явалгүй яах вэ!

	— Ямар байдаг вэ, яриач?

	Нуга талын тухай би түүнд ярьж эхлэхэд тэр хүү унтсан мэт үг дуугүй анхааран сонсож нүдээ аньж сормуусаа буулгаад амаа алгуур нээжээ. Тэгэхлээр нь би намуухан ярьж эхэлтэл буцалсан халуун тогоо барьж, цаасан уут сугандаа хавчуулж заамаараа шил архи цухуйлгасаар эх нь орж ирэхдээ: 

	— За би ирлээ! гэв. 

	— Аятайхан аа, гэж сүүрс алдаад хүү нүдээ том болгон, — Зөвхөн л өвс, цэцэг. Өөр юмгүй. Ээж ээ, та тэрэг олж намайг суулгаж хээр талд гаргадаг ч болоосой. Тэгэхгүй л бол хэзээ ч үзэхгүй амьсгаа хураана. Ээж ээ, чи муу турсага минь нээрээ шүү! гэж жаал хүү цөхрөн гомдсон янзтай яриагаа дуусгав.

	Эх нь түүнд энхрийлэн зөвлөх нь: 

	— Харин чи битгий хараал тавь! Хэрэггүй. Чи бас бага байна. 

	— Битгий хараал тавь гэнэ ээ. Чи бол яах вэ, нохой шиг дуртай тийшээ л явах юм чинь! Чи жаргалтай... гэснээ надад хандан: 

	— Хүүе ээ тал гэдгийг чинь бурхан хийсэн юм уу?

	— Магадгүй

	— Яах гэж?

	— Хүмүүс зугаалаг гэж.

	— Хээр тал... гээд хүү бодлогошрон инээмсэглэж, санаа алдсанаа: — Би тороо авч очоод л, гэрийн амьтад зугаалцгаа гээд л цөмийг нь тавьчихсан. Хүүе ээ, бурхныг чинь бурхны газар хийдэг үү?

	Ээж нь инээдээ барьж чадалгүй ёстой л элгээ хөштөл инээв. Түгдгэсхийгээд орон дээрээ уруу харан хөлбөрч хөлөө тийчлэн орилж: 

	— Ээ, чи юу дээ... ээ бурхан чинь! Тайтгаруулагч минь! За, бурхан минь — гадилаачдынх... ээ, инээдэмт минь, хар гайхал минь... гэж энхрийлэв. 

	Ленька түүнийг баясан таатай харж байсан боловч бүдүүлгээр харааж: 

	— Хүүхэд шиг загнаж гэнэ! Яасан инээх дуртай билээ. 

	Дахин хараал тавив. 

	— Инээж л байг. Чамд гомдох юм алга! гэж би хэлэв. 

	— Үгүй л дээ гомдоогүй гэж миний үгийг дагаж хэлснээ, — Энийг цонх угааж өгөхгүй болохоор нь л би уурладаг юм. «Би гэгээн гэрэл үзэхгүй байна. Цонх угаагаач дээ» гэж гуйж гуйж орхиход энэ цөмийг нь мартчихна... гэж Ленька өгүүлэв. 

	Тэр эмэгтэй инээсээр цайны хэрэгсэл угааж гэрэлтсэн цэнхэр нүдээр над руу ирмэн өгүүлэх нь

	— Миний тайтгаруулагч сайн байгаа биз? Хэрэв энэгүй бол аль хэдийн живж үхсэн, бурхан минь! Үхчихсэн дээ... гэж ярихдаа тэр бас инээмсэглэж л байлаа. 

	Ленька гэнэт надаас асуусан нь: 

	— Чи тэнэг үү?

	— Мэдэхгүй, юу гэж?

	— Чамайг ээж тэнэг гэсэн!

	— Би тэгсэн юм, яагаад вэ гэвэл гэж хэлээд тэр эмэгтэй шуудхан залгаж өгүүлэх нь согтуу авгайг гудамжнаас хүргэж ирж оронд нь хэвтүүлчхээд өөрөө явчихдаг хүн чинь юу вэ? Би хар санахдаа хэлээгүй юм. Харин чи тэгэхэд хов зөөж байх... гэв. 

	Түүний ярих нь хүүхэд адил, үгийн дараалал нь бяцхан охидыг санагдуулна. Түүний нүд нь ч хүүхдэрхүү цэвэр тунгалаг, гагцхүү татанхай уруул, нүцгэн шүд, хамаргүй нүүр нь л гутааж, ямар нэг хачин зэвүүн инээдэм, доогтой золбин муухай болгожээ. 

	— За, алив, цай уугаарай гэж тэр баясгалантай хэлэв. 

	Хонхойж ёнхойсон халби дороос төрхгүй янзын уур цоргиулсан халуун тогоог Ленькагийн хажуугийн хайрцаг дээр тавьсан нь түүний мөрөнд шүргэнэ. Тэр жаал уурт гараа тосож, алгаа нороход нь бодлогошронгуй жуумалзан гараараа үсээ арчина. 

	— Том болоход минь, ээж надад тэрэг хийж өгнө. Тэгэхэд нь би гудамжаар хэсэж юм гуйна. Гуйж ханаад хээр талаар хэснэ гэж тэр хэлэв. 

	— Ээ-э... гэж эх нь сүүрс алдаад аяархан инээж хөөрхий минь тал газрыг диваажин шиг санаж байна! Тэнд чинь зуслантай, балай цэргүүд, согтуу эрчүүл бий. 

	— Худлаа! гэж үгийг нь зогсоогоод Ленька хөмсөг зангидан: 

	— Энэнээс асуу, энэ үзсэн, ямар байдаг вэ?

	— Би үзээгүй юм уу?

	— Архичин! гэв. 

	Тэр хоёр хүүхэд адил эв дүйгүй сүрхий маргалдав. Гадаа хэдийнээ дулаан үдэш болжээ. Улбар тэнгэрт өтгөн цайвар үүл хөдлөхгүй тогтоно. Зоориноо харанхуй болсоор ажээ. 

	Аяга цай ууж хөлрөөд хүү, ээж, бид хоёр луу ээлжлэн харснаа өгүүлсэн нь: 

	— Ханалаа цадлаа. Бүр нойр хүрчихлээ, нээрээ шүү... 

	— Унтаач дээ... гэж эх нь зөвлөв. 

	— Энэ явчихна! Чи явах уу?

	— Битгий зов. Би үүнийг явуулахгүй гээд бүсгүй өвдгөөрөө намайг түлхээд авав. 

	— Битгий яваарай гэж гуйгаад Ленька нүдээ аньж тааваараа суниаж хайрцагтаа хэвтчихэв. Тэгснээ гэнэтхэн толгойгоо өндийлгөөд эхдээ учирлан хэлсэн нь: 

	— Чи энэ хүнтэй сууж, бусад авгайчуул шиг ёс төр хийдэг ч болоосой доо. Тэгэхгүй л, янз бүрийн юмстай дэмий завааралдаж... Цаадуул чинь зодно... энэ бол сайн хүн... 

	— Унтахаа л мэд гэж бүсгүй аяархан хэлээд дийзтэй цай руугаа бөхийв. 

	— Энэ чинь баян... 

	Эвгүйхэн уруулаар дийзтэй цай оочилж хэсэг зуур дуугүй сууснаа тэр бүсгүй хуучин танилын янзаар над хэлсэн нь: 

	— Бид хоёр, өөр хэн ч үгүй, ингэсхийгээд л амьдардаг. Банзал гэж намайг гадуур хараадаг. Яая гэх вэ? Хэнээс ч ичих билээ. Энийг харахгүй юу, би гаднаас нь харахад ийм эрэмдэг болсон? Юунд хэрэг болох минь хэн бүхэнд илэрхий. Тийм дээ. Амин гол хүү минь унтчихлаа. Миний хүү аятайхан биз?

	— Тун аятайхан!

	— Хайрлахгүй байж чадахгүй. Ухаалаг шүү!

	— Цэцэн. 

	— Тийм тийм! Эцэг нь баян өвгөн байсан юм. Нөгөө, за байз юу гэдэг билээ дээ? Албаны газрын чинь золиг гэж! Цаас бичиг эрхэлдэг чинь?

	— Нотариат уу?

	— За, тийм, тийм. Эелдэг таатай өвгөн байсан юм... Надад хайртай. Би тэднийд зарц байсан юм... гээд тэр хүүхэн хүүгийнхээ нүцгэн хөлийг даавуугаар хулдаад толгой доорх бараан дэрийг нь засаж дахин дуртайяа ярьсан нь: 

	— Тэгснээ гэнэтхэн үхчихлээ. Шөнө би өрөөнөөс нь дөнгөж гартал харин тэр шалан дээрээ түс гэтэл унаад тэгээд л талийв! Чи квас худалддаг уу? гэв. 

	— Квас зардаг. 

	— Өөрийнх үү?

	— Эзнийх. 

	Тэр, надад улам ойртож суугаад өгүүлсэн нь: 

	— Залуу хүн, чи надаас бүү сэжиглэ. Одоо надад ямар ч халдвар байхгүй, гудамжны хэнээс ч асуусан цөм мэднэ ээ!

	— Би сэжиглээгүй гэхэд минь толио нь эвдэрч арьс нь сөрсөн хуруутай жижигхэн гараа өвдөг дээр минь тавьж тэр бүсгүй ялдамхнаар цааш өгүүлэх нь: 

	— Ленькагийн төлөө би танд их баярлаж байна. Энэнд маань өнөөдөр баяр болжээ. Та тун сайн юм хийлээ. 

	— За, явъя даа гэж би хэлэхэд,

	— Хаашаа? гэж тэр гайхан асуув. 

	— Ажил байна.

	— Байзна л даа!

	— Амжихгүй... 

	Эхлээд тэр, хүүгээ харснаа дараа нь цонхоор тэнгэр ажиглаад аяархан хэлсэн нь, 

	— Жаахан бай л даа! Би нүүрээ алчуураар бүтээчихье... Хүүгийнхээ төлөөнөөс чамд талархмаар байна. Би таглах уу, айн? гэж лавлав. 

	Тэр хүүхэн сайн сэтгэлээс эелдэг өгүүлэх нь үнэхээр няцаашгүй хүн ч үг хэлтэй. 

	Муухай нүүрэн дэх хүүхдэрхүү нүдэнд нь хоосон гуйланчийн инээмсэглэл бус талархаж дайлах ямар нэгэн юмтай баян хүний инээмсэглэл тодорно. 

	— Ээж ээ гэж гэнэтхэн хашхираад хүү нь цочиж өндийн, — Ирж явна. Ээж ээ нааш ирээч... гэв. 

	— Зүүдэлжээ гэж надад хэлээд эх нь тонгойж хүүгээ харав. 

	Би гадагшаа гараад бодолдоо автагдан зогсов. Зоорины нээлттэй цонхноос баяртай гуншин дуулах нь хашаан дотуур тархана. Аймшигт үгсийг тодхон хэлж эх нь хүүгээ бүүвэйлэх нь: 

	 

	Айдас хүйдсүүд ирнэ. 

	Ангалзуур мангалзуураа авчирна 

	Ангалзуур мангалзуураа авчраад 

	Аюулхай зүрхийг чинь тасчина. 

	Ай яасан зовлон бэ, ай яасан зовлон бэ? 

	Аль тийшээ нуугдъя даа байз?!

	 

	Би уйлан орилохгүйн тул шүдээ хавиран хашаанаас бушуухан гарч одлоо.

	 

	

	 

	 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

